
MINUTI

Il-Minuti tal-Laqgħa Nru 2, li saret fit-2 ta’ Ġunju 2022, ġew ikkonfermati.

IĊ-CHAIRPERSON (Onor. Darren Carabott): Insellmilkom u nilqagħkom għal din it-tielet laqgħa ta’ din il-leġiżlatura tal-Kumitat Permanenti dwar il-Kontijiet Pubbliċi. Fil-minuti ssemmiet il-korrispondenza mill-Commonwealth Association for Public Accounts Committees (CAPAC) li qajjimna fil-laqgħa preċedenti. Minn dak inhar ‘il hawn kien hemm korrispondenza bejn il-Parlament Malti u l-CAPAC – li ġiet iċċirkolata mal-Membri kollha ta’ dan il-Kumitat – fejn ġie stabbilit li għall-konferenza tista’ tattendi persuna waħda, li normalment ikun iċ-Chair tal-PAC, però membri oħrajn jistgħu jipparteċipaw online. Fl-istess korrispondenza kien hemm li dan il-Kumitat jista’ japprova persuna sabiex tkun kandidat għall-eżekuttiv tal-CAPAC. Malta diġà kellha rappreżentant fl-eżekuttiv f’dawn l-aħħar erba’ snin, u għaldaqstant l-ewwel preferenza biex jiffurmaw parti mill-eżekuttiv ta’ din l-assoċjazzjoni tingħata lil dawk il-pajjiżi li ma kellhomx rappreżentant s’issa fl-eżekuttiv, però fin-nuqqas li ma jkunx hemm biżżejjed applikazzjonijiet biex jimtlew il-vakanzi kollha allura jistgħu jduru għall-pajjiżi li diġà kellhom rappreżentant fuq l-eżekuttiv, fosthom Malta. Jekk m’hemmx oġġezzjoni mill-Kumitat jien nixtieq li nkun il-kandidat min-naħa tal-Parlament Malti għall-eżekuttiv tal-CAPAC.

[bookmark: _Hlk102991252]ONOR. ANDY ELLUL (Segretarju Parlamentari għad-Djalogu Soċjali): Min-naħa tal-Gvern m’għandniex oġġezzjoni. Nawgurawlek.

ONOR. DAVID AGIUS: Ovvjament lanqas min-naħa tal-Oppożizzjoni m’għandna oġġezzjoni.

IĊ-CHAIRPERSON: Nirringrazzjakom. Ovvjament l-ewwel irridu naraw kemm se jkun hemm pajjiżi li se jitfgħu nomina.

Nistgħu issa ngħaddu għat-tieni item fuq l-aġenda. 


EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON:  Kif tafu, fl-aħħar laqgħa ta’ dan il-Kumitat kien hemm talba għal ruling mill-Onor. David Agius. Fil-fatt dan ir-ruling ingħata fis-Seduta tat-8 ta’ Ġunju, u ġie kkomunikat mal-Membri kollha tal-Kumitat. Fil-qosor, anke biex dawk li qed isegwuna jidħlu fis-suġġett, id-deċiżjoni tal-Ispeaker kienet fis-sens li appella għall-bonsens biex fl-aħħar mill-aħħar ikun dan il-Kumitat stess li jistrada l-mod u l-proċedura kif se nkunu qegħdin nimxu bix-xhieda. 

Kif tafu, aħna ma niltaqgħux biss b’mod esklussiv f’dan il-Kumitat imma niltaqgħu bejnietna fil-kuruturi tal-Parlament u fil-ħidma tagħna. Naħseb li kollha kemm aħna kapaċi naslu biex nistradraw it-triq b’mod tajjeb biex inkunu nistgħu naħdmu b’mod li jixraq lill-Parlament Malti.  Fil-laqgħa preċedenti l-Oppożizzjoni ppreżentat lista ta’ 84 xhud u għamlet mozzjoni fejn fiha talbet vot fuq l-approvazzjoni tal-lista, u l-Membri tan-naħa tal-Gvern ressqu emenda għal dik il-mozzjoni. F’dan ir-rigward, anke biex nimxu ma’ dak li qal l-Ispeaker fir-ruling tiegħu, l-Oppożizzjoni se tipproponi – dejjem bi qbil tal-Kumitat – li dik il-lista tibqa’ ppreżentata fuq il-Mejda tal-Kumitat bħala indikazzjoni min-naħa tal-Membri tal-Oppożizzjoni tal-persuni li jixtiequ jtellgħu jixhdu, però minflok ngħaddu għall-vot fuq il-lista u fuq l-emenda mressqa għaliha, kif tħalliet fl-aħħar laqgħa, dan il-Kumitat jadotta proċedura li f’kull laqgħa nippreżentaw l-ismijiet tax-xhieda għal-laqgħa li jkun imiss.  Jekk il-Kumitat jaqbel mal-mod kif qed nipproponu li ssir din id-diskussjoni ‘l quddiem, lesti li llum stess nagħtu l-ewwel erba’ ismijiet għal-laqgħa li jmiss. Ovvjament m’aħniex qed ngħidu li se jkun hemm erba’ ismijiet għal kull laqgħa – jista’ jkun hemm iktar u jista’ jkun hemm inqas – però qegħdin nuru biċ-ċar li min-naħa tal-Oppożizzjoni, għalkemm irridu nidħlu fid-dettall tas-suġġett, irridu wkoll inkunu effiċjenti. Ma nafx jekk hemmx rimarki dwar din il-proposta tal-Oppożizzjoni. 

L-Onor. Ellul.

ONOR. ANDY ELLUL: Aħna favur kwalunkwe proċedura li twassal għall-effiċjenza, u nilqgħu b’sodisfazzjon ir-ruling tal-Ispeaker.  Fil-prinċipju aħna qed naqblu ma’ dak li qed tgħid inti, Sur President, anke biex b’hekk dan il-Kumitat jissokta bix-xogħol tiegħu. Aħna qed ngħidu li naqblu li jkun hemm lista ta’ tlieta jew erba’ xhieda, b’dan illi nużaw linja gwida biex naraw għalfejn se jittella’ kull xhud. B’mod ġenerali se nkunu qed nistaqsu lilna nfusna jekk ix-xhud jistax jixhed b’mod dirett fuq il-kontenut tar-rapport, jekk ix-xhud issemmiex fir-rapport, jew jekk ix-xhud ġiex mitkellem mill-Uffiċċju tal-Awditur Ġenerali nnifsu. Jekk dawn ir-rekwiżiti jiġu sodisfatti, iva, ix-xhud għandu jitħarrek u  għandha titħalla titpoġġielu kwalunkwe mistoqsija u jagħti kwalunkwe tweġiba, kemm-il darba ovvjament jikkorrobora b’xhieda dak li qed jgħid. Allura, fid-dawl ta’ dan l-istatement li qed nagħmlu, se nkunu qed nitolbu lill-Uffiċċju tal-Awditur Ġenerali biex jgħaddilna lista ta’ dawk in-nies li ġew mitkellma sabiex aħna wkoll inkunu nistgħu nirregolaw ruħna.

IĊ-CHAIRPERSON:  Per prinċipju, naħseb li l-Kumitat jidher li qed jaqbel li nadottaw dik il-proċedura. Li nixtieq nerġa’ ngħid huwa li ma naħsibx li huwa idoneju għal dan il-Kumitat li nadottaw proċedura li nirregolaw kull pass. Filwaqt li nifhem li l-Gvern għandu l-mod kif jaħdem, fis-sens li l-Membri bejnietkom se tkunu qed taħdmu b’mod biex taraw u tiskrutiniżżaw il-ħidma tal-Oppożizzjoni, ma naħsibx li r-rekwiżiti li semmejt, Onor. Ellul, għandha tkun proċedura addottata mill-Kumitat.  Ovvjament għandkom id-dritt kollu li tistaqsu għar-rilevanza ta’ kull xhud li jkun se jittella’, u min-naħa tagħna se nkunu qegħdin inwieġbu għalfejn dak ix-xhud għandu jitla’ quddiem dan il-Kumitat. 

Il-Ministru Bartolo.

ONOR. CLAYTON BARTOLO (Ministru għat-Turiżmu): Sur President, fuq din il-mejda aħna qegħdin kumitat, m’hawnx Gvern u Oppożizzjoni, jiġifieri x-xhieda li se jitressqu la huma tal-Gvern u lanqas huma tal-Oppożizzjoni. La l-Gvern mhuwa jiskrtuiniżża lill-Oppożizzjoni u lanqas l-Oppożizzjoni ma hi qiegħda tiskrutiniżża l-Gvern. Ix-xhieda jittellgħu hawnhekk mill-kumitat, u s-suġġett li jintagħżel huwa tal-kumitat, u allura naħseb li għandna jkollna qbil bħala kumitat. U dan bażikament huwa dak li qal l-Ispeaker fir-ruling tiegħu. Aħna m’aħniex qed niskrutiniżżaw lil xulxin hawnhekk, imma qegħdin niskrutiniżżaw lix-xhieda li jitilgħu hawnhekk.

IĊ-CHAIRPERSON:  Li kont qed nirriferi jien huwa għal dak li qbilna dwaru fl-ewwel laqgħa, u ċjoè li s-suġġetti jkunu, wieħed magħżul mill-Oppożizzjoni u ieħor magħżul mill-Gvern.  Nerġa’ ngħid, li jekk il-Kumitat jaqbel, il-lista ppreżentata fl-aħħar seduta se sservi biss bħala riferenza u ndikazzjoni ta’ dawk il-persuni li jixtiequ jħarrku l-Membri tal-Oppożizzjoni. Xtaqt nistaqsi wkoll jekk hawnx oġġezzjoni li l-lista tittella’ fuq il-website tal-Parlament, kif normalment isir.

ONOR. GLENN BEDINGFIELD: Billi fuq il-lista hemm imsemmija nies li jistgħu ma jissejħux bħala xhieda, ma naħsibx li għandna għalfejn intellgħuha fuq il-website u nagħmluha pubblika.

IĊ-CHAIRPERSON: Jien qed nistaqsi għall-finijiet ta’ trasparenza. Min-naħa tal-Oppożizzjoni żgur li m’għandniex problema li nippubblikawha.

ONOR. GLENN BEDINGFIELD: Mhijiex kwestjoni ta’ trasparenza. Aħna qed ngħidu li f’dik il-lista hemm nies li huma privati. (Interruzzjonijiet) Le, ma jidhirlix li hija pubblika, u allura naħseb li fid-dawl tal-fatt li fuq dik il-lista hemm nies li huma ċittadini privati, u anke minħabba li din hija biss lista’ ta’ riferenza, m’għandhiex tiġi magħmula pubblika. 

IĊ-CHAIRPERSON: Dik il-lista li ġiet ippreżentata se tkun tifforma parti mill-atti ta’ dan il-Kumitat, għax fl-aħħar mill-aħħar tpoġġiet fuq din il-mejda. (Interruzzjonijiet)  Ma ssemmewx ismijiet, però ġiet tabled, u ġiet iċċirkolata minn qabel mal-Membri kollha tal-Kumitat. 

ONOR. CLAYTON BARTOLO: Ovvjament, min jissejjaħ ismu jiġi pubbliku b’mod awtomatiku.

IĊ-CHAIRPERSON: Hemm oġġezzjoni li nimxu b’dan il-mod? 

ONOR. DAVID AGIUS: Mr Chairman, jien m’iniex daqshekk konvint li l-lista mhijiex pubblika.

ONOR. GRAHAM BENCINI: Sur President, jien qed nara rapport fuq it-Times of Malta fejn hemm riferenza għal żewġ xhieda.  Għalhekk għedt li mingħalija li kienet pubblika.

ONOR. GLENN BEDINGFIELD: Jista’ jkun li xi ħadd ikun għaddilhom kopja.  Normali li jkun hemm leaks. Min kien fil-Kumitat dwar l-Istandards jaf preċiżament x’qed ngħid.
ONOR. DAVID AGIUS: Ejjew inżommu mal-kumitat tagħna.

IĊ-CHAIRPERSON:  L-Onor. Muscat.

ONOR. ALEX MUSCAT: Minkejja li ġiet ippreżentata u ġiet ikkonfermata anke bir-ruling, din mhijiex il-lista uffiċjali. Ġaladarba issa qbilna li se nużawha bħala riferenza, ikun aktar għaqli li ma tiġix ippubblikata, speċjalment jekk fiha hemm ismijiet ta’ nies privati li possibilment lanqas biss se jissejħu biex jixhdu.

IĊ-CHAIRPERSON: Kif diġà għedt, il-maġġorparti tal-ismijiet li hemm fuq il-lista kienu qegħdin fuq il-lista li kienet ġiet ippreżentata u ppubblikata fil-leġiżlatura preċedenti.

Fil-minuti li għadna kemm approvajna hemm li, minħabba t-talba għal ruling, ġew pendenti l-vot dwar il-mozzjoni min-naħa tal-Oppożizzjoni u l-emenda għall-istess mozzjoni mressqa min-naħa tal-Gvern. Jien qed nifhem li dawn issa se jiġu rtirati ħalli nimxu bil-mod kif ftehemna issa, u ċjoè li l-lista sservi bħala indikazzjoni, u f’kull laqgħa jiġu ppreżentati l-ismijiet tax-xhieda għal-laqgħa li jkun imiss. Hawn qbil li dawn jiġu rtirati? 

ONOR. ANDY ELLUL: Naqblu. L-importanti li l-ismijiet tax-xhieda ma jaslux għandna fl-aħħar ħin.

IĊ-CHAIRPERSON: Ilum stess se nippreżentawhom.

ONOR. DAVID AGIUS: Min-naħa tal-Oppożizzjoni.

IĊ-CHAIRPERSON: Mela hawn qbil li jiġu rtirati.

It-talba għall-vot u l-emenda għaliha, li ġew imressqa fil-laqgħa preċedenti, kienu rtirati.

IĊ-CHAIRPERSON:  Nistgħu issa ngħaddu sabiex nippreżentaw l-ewwel erba’ ismijiet ta’ persuni li se jiġu msejħa sabiex jixhdu fil-laqgħa li jmiss fejn se jiġi diskuss dan ir-rapport. Se naqra verbatim minn fuq il-lista li għadni kemm iċċirkolajt:

“Kummissarju tal-Pulizija Angelo Gafà - sabiex jixhed dwar l-investigazzjonijiet tal-Pulizija dwar il-kuntratt mogħti lis-soċjetà ElectroGas Malta Ltd mill-Korporazzjoni Enemalta u biex jixhed ulterjorjament dwarhom;

Is-Sa Lara Boffa – sabiex tixhed dwar il-fatti relatati mal-kariga tagħha bħala eks membru tal-bord tal-Korporazzjoni Enemalta u biex tixhed ulterjorjament dwarhom;

Prof. Edward Scicluna - sabiex jixhed dwar il-fatti relatati mal-kariga tiegħu bħala eks Ministru tal-Finanzi u jixhed ulterjojarment dwarhom; u

Is-Sur Raymond Fenech – sabiex jippreżenta dokumentazzjoni u sabiex jixhed dwar il-fatti relatati mal-kariga tiegħu bħala direttur tas-soċjetà ElectroGas Malta Limited (C 60775), EGM Holding Limited (C 88316) u GEM Holdings Limited (C 60349) u biex jixhed ulterjorjament dwarhom.”.

Hemm rimarki dwar dawn l-ismijiet?

ONOR. GLENN BEDINGFIELD: Din il-lista għadha kif ġiet f’idejna issa għalhekk nitlob li tiġi sospiża ftit il-laqgħa sakemm niddiskutu ftit bejnietna.  Però nixtieq li qabel ma jiġi sospiż il-Kumitat, l-Awditur Ġenerali jgħidilna meta jkun jista’ jgħaddilna l-lista tan-nies li kienu mitkellma mill-Uffiċċju tiegħu waqt l-investigazzjoni.

IĊ-CHAIRPERSON: Nitlob lill-Awditur Ġenerali sabiex, jekk jogħġbu, jersaq mal-Mejda.

Is-Sur Charles Deguara u s-Sur Noel Camilleri, Awditur Ġenerali u Deputat Awditur Ġenerali rispettivament, ħadu posthom madwar il-Mejda.

IS-SUR CHARLES DEGUARA (Awditur Ġenerali): Aħna bħala National Audit Office (NAO) m’aħniex xi korp ta’ investigazzjonijiet. Ħafna mix-xogħol tagħna huwa analiżi tad-dokumentazzjoni, jiġifieri ftit niltaqgħu ma’ nies u nitkellmu magħhom f’interviews. Offhand nista’ ngħid li jekk kien hemm sitt persuni li ltqajna magħhom f’din l-investigazzjoni, kien hemm ħafna. Fil-fatt huma msemmija fir-rapport tagħna. 

ONOR. GLENN BEDINGFIELD: Jiena ridt assigurazzjoni li apparti dawk li ssemmew, kienx hemm uffiċjali oħra...   Pereżempju, tkunu kkwotajtu lil Enemalta... (Interruzzjonijiet)

IS-SUR CHARLES DEGUARA: Iva, kieku nsemmuhom. Il-qaddis protettiv tagħna – u ngħid dan b’nofs ċajta – huwa San Tumas, jiġifieri jekk ma narawx evidenza... Mingħajr evidenza m’aħna xejn. 

ONOR. GLENN BEDINGFIELD: Il-qaddis tagħna huwa San Tumas Moore. Ma tantx kien mill-ħelwin!

IS-SUR CHARLES DEGUARA: L-ismijiet qegħdin f’paragrafu 1.3.6 tar-rapport, u se nikkwota:

“1.3.6 Aside from documentation reviewed, the NAO held interviews, taken under oath, with persons who were directly involved in the award of contracts to ElectroGas Ltd. These included the then Minister MECW, the Hon. Dr Konrad Mizzi, the Chair Programme Review Board and the Chair RfP Evaluation Committee. All the interviews held were transcribed by the NAO and a copy submitted to the interviewee, who was requested to endorse the transcript and submit clarifications.  If required, meetings were also held with the Permanent Secretary MFIN and officials of Enemalta.”.

Jiġifieri prattikament kien hemm sitta min-nies in total. Irrid ngħid li meta jkunu nies fuq il-bord ma nsemmux lin-nies imma nsemmu l-bord, però nkunu nistgħu nibagħtu ngħidulkom min kienu.

IĊ-CHAIRPERSON: Tajjeb. Onor. Bedingfield, jidher li l-Awditur Ġenerali għadu kif ikkonferma li se jkun qiegħed jagħti din il-lista lill-Iskrivana, imbagħad tiġi ċċirkolata mal-bqija tal-Membri tal-Kumitat.

ONOR. GLENN BEDINGFIELD: Nitolbok tissospendi ftit il-laqgħa, Sur President.

IĊ-CHAIRPERSON: Il-laqgħa hija sospiża sakemm issir id-deliberazzjoni fuq il-lista kif ippreżentata.

Fis-2.32 p.m. il-laqgħa ġiet sospiża u rriżumiet fis-2.44 p.m.

IĊ-CHAIRPERSON: Il-Kumitat qiegħed jirriżumi. Hawn rimarki għal-lista kif ippreżentata mill-Membri tal-Oppożizzjoni? L-Onor. Ellul.

ONOR. ANDY ELLUL: Dwar l-eks Ministru tal-Finanzi, il-Professur Edward Scicluna, li qed jiġi mħarrek sabiex jixhed dwar fatti relatati mal-kariga tiegħu, m’għandniex oġġezzjoni. Dwar is-Sur Raymond Fenech lanqas ma għandna ebda oġġezzjoni, minkejja li diġà kien xehed xi darbtejn oħra...

IĊ-CHAIRPERSON: Iva, kien xehed darba.

ONOR. ANDY ELLUL: Dwar is-Sa Lara Boffa nixtiequ kjarifika mill-Uffiċċju tal-Awditur Ġenerali jekk ġiex mitkellem xi ħadd f’awtorità iktar ogħla, minn dik li kellha hi, mill-Korporazzjoni Enemalta ħalli naraw għalfejn qed tiġi mħarrka hi u mhux, pereżempju, is-CEO jew iċ-Chairman tal-bord.  Rigward il-Kummissarju tal-Pulizija qed noġġezzjonaw ai termini tal-Ordni Permanenti 120E(1), peress li l-mansjoni ta’ dan il-Kumitat huwa li jinvestiga kontijiet pubbliċi u mhux jagħmel xi forma ta’ indaġini dwar l-investigazzjonijiet tal-Pulizija. Dan invista tal-fatt ukoll tad-diċitura li qed tintuża fil-lista li ngħatatilna ftit tal-ħin ilu, fejn hemm imniżżel hekk:

“Kummissarju tal-Pulizija Angelo Gafà - sabiex jixhed dwar l-investigazzjonijiet tal-Pulizija dwar il-kuntratt mogħti lis-soċjetà ElectroGas Malta Ltd mill-Korporazzjoni Enemalta u biex jixhed ulterjorment dwarhom;”.

Invista tal-mansjonijiet ċari li joħorġu mill-Ordnijiet Permanenti, senjatament Ordni Permanenti Nru 120, aħna qed noġġezzjonaw għal dan ix-xhud.

IĊ-CHAIRPERSON: Mela qed nifhem li dwar il-Professur Edward Scicluna u s-Sur Raymond Fenech hawn qbil. Għar-rigward tas-Sa Lara Boffa saret mistoqsija lill-Awditur Ġenerali, u għalhekk se nerġa’ nsejjaħ lis-Sur Deguara fuq il-Mejda biex jgħidilna jekk huwiex f’pożizzjoni li jagħtina din l-informazzjoni. 

ONOR. ANDY ELLUL: F’dan l-istadju aħna m’għandniex oġġezzjoni li titla’ tixhed is-Sa Lara Boffa.

ONOR. GLENN BEDINGFIELD: F’dan l-istadju ma tantx qed naraw ir-rilevanza li you pinpoint fuq membru ta’ bord meta aħna lanqas smajna liċ-chairman jew lis-CEO li ovvjament huma f’kariga aktar għolja minn sempliċement membru tal-bord. Sur Deguara, il-mistoqsija li għamel l-Onor. Ellul kienet jekk is-Sa Boffa kenitx mitkellma min-naħa tagħkom. 

IS-SUR CHARLES DEGUARA: Le, ma kenitx. 

ONOR. GLENN BEDINGFIELD: F’dan l-istadju m’iniex qed nara ir-rilevanza ta’ din ix-xhud. 

IS-SUR CHARLES DEGUARA: By and large aħna ltqajna mal-heads tal-evaluation committee.  Irrid nikkjarifika li meta ngħidu li “ltqajna” ifisser li ltqajna magħhom face to face, għax imbagħad inkunu kkorrispondejna ma’ ħafna iżjed nies. 

ONOR. GLENN BEDINGFIELD: Mas-Sa Boffa u ma’ membri oħra tal-bord, ikkorrispondejtu b’dan il-mod? 

IS-SUR CHARLES DEGUARA: Le, lanqas. 

ONOR. CLAYTON BARTOLO: Jiġifieri lanqas korrispondenza ma kien hemm? 

IS-SUR CHARLES DEGUARA: Niċċekkja. 

ONOR. GLENN BEDINGFIELD: Hija normali li tikkorrispondu direttament mal-membri tal-bord? 

IS-SUR CHARLES DEGUARA: Jekk ikun hemm xi issues, iva. 

ONOR. GLENN BEDINGFIELD: F’dan il-każ kien hemm issues? 

IS-SUR CHARLES DEGUARA: Ma jidhirlix, imma ħa niċċekkja. 

ONOR. GLENN BEDINGFIELD:  Mela f’dan l-istadju ma narawx li s-Sa Boffa għandha għalfejn titla’ tixhed. 

IĊ-CHAIRPERSON: L-Onor. Agius. 

ONOR. DAVID AGIUS: Jien naħseb li r-rilevanza tax-xhieda toħroġ wara li tiġi hawnhekk, la m’hemmx oġġezzjoni li għandha tkun preżenti, u twieġeb għad-domandi tal-Oppożizzjoni u taraw ir-rilevanza mid-domandi li nagħmlu. 
ONOR. GLENN BEDINGFIELD: B’kull rispett, ix-xhud huwa tal-Kumitat u mhux tal-Oppożizzjoni. 

IĊ-CHAIRPERSON: Onor. Bedingfield, jekk jogħġbok, ħa jlesti l-Onor. Agius imbagħad nagħtik il-kelma. 

ONOR. DAVID AGIUS: Iva, ix-xhud huwa tal-Kumitat, imma jekk aħna m’aħniex se nagħmlu d-domandi lis-Sa Boffa, mhijiex se toħroġ ir-rilevanza, la l-Awditur għadu m’għamilx il-mistoqsijiet, jew ma kellux għalfejn jagħmel il-mistoqsijiet min-naħa tiegħu. Min-naħa tagħna nħossu li għandna nagħmlu d-domandi lis-Sa Boffa, bħala li kienet tagħmel parti minn dan il-bord tal-Korporazzjoni Enemalta, u jekk ikun hemm bżonn nitilgħu livell aktar ‘il fuq wara li nkunu smajna dak li għandha x’tgħidilna hi. Naħseb li r-rilevanza se toħroġ mix-xhieda tagħha. 

IĊ-CHAIRPESON:  L-Onor. Bedingfield.

ONOR. GLENN BEDINGFIELD: Jimporta tgħidilna għalfejn tridu ssejħu lis-Sa Boffa partikolari mill-membri kollha tal-bord?  U min kienu l-membri l-oħra tal-bord dak iż-żmien? 

ONOR. DAVID AGIUS: Nistgħu nsejħu lil kull membru li kien hemm fil-bord, ma ġara xejn, però bħala Oppożizzjoni għażilna li nibdew... 

ONOR. GLENN BEDINGFIELD: Taf min huma l-oħrajn? 

ONOR. DAVID AGIUS: Iva, għandna l-lista tagħhom, imma jekk ma jkollniex għalfejn ngħajtu lil kulħadd... 

ONOR. GLENN BEDINGFIELD: Jimporta tgħidli għalfejn is-Sa Boffa? 

ONOR. DAVID AGIUS: Onor. Bedingfield, li qed nippruvaw nagħmlu bħala Oppożizzjoni huwa li mmorru dritt għal dak li għandna naslu għalih u ma noqogħdu naħlu l-ħin ta’ ħadd billi nġibu nies li m’għandniex għalfejn inġibuhom.  Jekk hemm bżonn inżidu x-xhieda, inżiduhom, imma aħna qed nippruvaw nagħmlu attwali dak li tkellimna dwaru qabel, u ċjoè li jekk m’għandniex għalfejn inġibu l-membri kollha tal-bord ma nġibuhomx.  Jiġifieri jekk ix-xhieda tas-Sa Lara Boffa tkun biżżejjed għal dan il-Kumitat immexxu għal xhud ieħor. 

ONOR. GLENN BEDINGFIELD: Aħna qed ngħidu li f’dan l-istadju qegħdin noġġezzjonaw, għax ma naħsibx li membru ta’ bord jista’ jagħti, fi stadju daqshekk bikri,... 

ONOR. DAVID AGIUS: Kieku l-Oppożizzjoni ma tħossx hekk ngħidlek le, imma diġà nħossu li għandna… 

ONOR. GLENN BEDINGFIELD: Lanqas tajtni r-raġuni għalfejn. 

ONOR. DAVID AGIUS: Għax kienet parti mill-bord li ddiskuta dan ir-rapport. 

ONOR. GLENN BEDINGFIELD: Liema bord? 

ONOR. DAVID AGIUS: Il-bord tal-Korporazzjoni Enemalta. 

ONOR. GLENN BEDINGFIELD: F’liema laqgħa? 

ONOR. DAVID AGIUS: Imbagħad nistaqsu lilha, għax hi x-xhud mhux jien. 

ONOR. GLENN BEDINGFIELD: Allura it’s a fishing expedition!

ONOR. DAVID AGIUS: Lanqas xejn. 

IĊ-CHAIRPERSON: Jekk jogħġobkom! 

ONOR. GLENN BEDINGFIELD: Allura ntellgħu lill-messaġġier jixhed ukoll! 

ONOR. DAVID AGIUS: Jekk se twaqqgħu d-diskussjoni għal dan il-livell allura.... 

IĊ-CHAIRPERSON: Jekk jogħġobkom. Illum irranġawlna s-sistema tal-microphones, però ma nixtieq li naqta’ lil ħadd.  M’aħniex tfal żgħar, m’hemmx għalfejn ikun hawn cross debates.  Ejjew nagħtu ċans lil xulxin nitkellmu u naslu. 

Il-Ministru Bartolo. 

ONOR. CLAYTON BARTOLO: Sur President, jien nixtieq nipproponi li qabel ma nisimgħu lil kwalunkwe membru tal-bord, nisimgħu liċ-chairman tal-bord, li huwa l-persuna li tmexxi l-laqgħat. Lanqas naf min kien iċ-chairman, jiġifieri I’m not head hunting. 

ONOR. GLENN BEDINGFIELD: M’aħniex se nagħmlu fishing expeditions bħalma qed tipprova tagħmel l-Oppożizzjoni. 

IĊ-CHAIRPERSON: Fl-aħħar laqgħa ma kienx hawn qbil għax forsi konna vagi fix-xhieda kif ippreżentati, imma llum tajna l-ismijiet u r-rilevanza tagħhom dwar ir-rapport in kwestjoni. Ma nistax nimmaġina kif se nkunu qed neħlu fuq kull lista ta’ xhieda li tiġi ppreżentata qabel ma jitla’ xhud hawnhekk. Jekk se nibdew nieħdu din il-prassi li nsejħu laqgħa biex niddiskutu x-xhieda u nidħlu f’dan it-tip ta’ battibekki dwar il-lista ta’ xhieda kif ippreżentata, m’aħniex se nimxu. 

ONOR. GLENN BEDINGFIELD: Skużani, imma din hija l-proposta tagħkom. Nistgħu nieħdu vot fuq il-lista li llum, fuq proposta tiegħek, irtirajniha.  Li tiġi tgħidli li tridu ttellgħu lill-Kummissarju tal-Pulizjia biex aħna naraw x’investigazzjoni għamel, meta l-Kummissarju tal-Pulizija ma jaqax fil-mansjoni ta’ dan il-Kumitat, allura… 

IĊ-CHAIRPERSON: Onor. Bedingfield, ejjew nimxu xhud xhud. Għalissa qed nitkellmu dwar is-Sa Boffa fir-rigward tal-kariga tagħha bħala membru fil-bord tal-Korporazzjoni Enemalta. 

L-Onor. Bartolo. 

ONOR. CLAYTON BARTOLO: Sur President, l-Onor. Andy Ellul diġà għamel proposta dwar kif wieħed jista’ jagħmel test sempliċi ħafna dwar jekk xhud għandux rilevanza, u ċjoè jekk ikunx ġie mitkellem mill-NAO – u l-Awditur ġentilment qed jgħidilna li se jkun qed jgħaddilna dik il-lista – jekk ikunx issemma fir-rapport, jew jekk jistax jagħti input dwar il-kontenut ta’ dan ir-rapport. Intom issuġġerejtu lis-Sa Boffa għax hija eks membru tal-bord tal-Korporazzjoni, u jien qed ngħidilkom – u l-Onor. Agius qisu qabel għax qal li m’għandux problema – biex intellgħu liċ-chairman tal-bord għax it-tmexxija tal-bord hija f’idejn iċ-chairman. 

IĊ-CHAIRPERSON: L-iskop tal-Oppożizzjoni li tiġi msejħa s-Sa Boffa huwa għax hija waħda minn ħames membri li kien hemm fuq il-bord ta’ Enemalta fil-mument li ttieħdet id-deċiżjoni. Jien nibża’ li qed ninżlu f’rotta – u din se ngħidha mhux għas-Sa Boffa biss imma għax-xhieda kollha – ftit perikoluża jekk ikollna ngħidu x’nixtiequ noħorġu mix-xhud. Jekk se noqogħdu ngħidu x’nixtiequ noħorġu mix-xhud li se jkollna quddiemna se nkunu qegħdin nippreġudikaw ix-xhud.  Jien bl-ebda mod ma rrid li hawnhekk jiġi diskuss għalfejn se jittella’ xhud, nistradawha b’dak il-mod... Jien ma nixtieqx li mmorru hemmhekk. L-Oppożizzjoni ressqet dawn l-ismijiet u tajna wkoll ir-rilevanza tagħhom mar-rapport tal-Awditur Ġenerali dwar ElectroGas, però jekk se mmorru fir-rotta, fl-opinjoni tiegħi perikoluża, li ngħid x’nixtieq noħroġ mix-xhieda, l-ewwel nett, se nkunu qegħdin nippreġudikaw l-investigazzjoni u d-diskussjoni ta’ dan il-Kumitat, u fl-istess ħin se nkunu qegħdin nippreġudikaw ix-xhieda li se jkollha. Ma rridux ninsew li din hija laqgħa pubblika, dak li qed jingħad hawnhekk jista’ jkun li qed jiġi segwit minnhom stess, u jien ma nħossnix komdu li niġi hawnhekk u nitfa’ diskors f’ħalq ix-xhieda li jista’ jkolli quddiemi. 

L-Onor. Bartolo. 

ONOR. CLAYTON BARTOLO: Sur President, jien qed nifhem li l-intenzjoni  li qed tinġieb is-Sa Boffa diġà qiegħda fid-dominju pubbliku, jiġifieri m’hemmx għalfejn noqogħdu nduru mal-lewża, u għalhekk nerġa’ nisħaq fuq l-importanza li jinġieb iċ-chairman u ma jinġieb l-ebda membru individwali tal-bord. Kollox qiegħed fid-dominju pubbliku u nisħaq li f’ġieħ it-trasparenza u f’ġieħ dan il-Kumitat... 

IĊ-CHAIRPERSON: Il-fatt li informazzjoni tkun fid-dominju pubbliku ma jfissirx li tkun qiegħda fuq il-mejda ta’ dan il-Kumitat.  

L-Onor. Ellul. 

ONOR. ANDY ELLUL: Sur President, intqal li jekk se nieħdu din it-triq se nkunu qegħdin immorru fi triq perikoluża. Xejn minn dan, anzi aħna qed ngħidu li biex nevitaw fishing expeditions, u biex inkunu serji u niddiskutu dan ir-rapport ħalli nagħmlu closure għax fil-leġiżlatura preċedenti kien ilu jiġi diskuss għal 18-il xahar, għandna nibdew miċ-chairman tal-bord. Aħna m’għandna l-ebda problema bi kwalunkwe xhud kemm-il darba ma nkunux qed naħlu l-ħin tal-Kumitat. Dwar il-Prof. Edward Scicluna u dwar is-Sur Raymond Fenech qbilna, dwar il-Kummissarju tal-Pulizija hemm il-liġi li tirregolana u għalhekk qed noġġezzjonaw għax  imur oltre l-mansjoni tagħna, u dwar is-Sa Lara Boffa qed ngħidu li għandu jitla’ jixhed min kien imexxi l-bord. 

IĊ-CHAIRPERSON: L-Onor. Bedingfield. 

ONOR. GLENN BEDINGFIELD: Sur President, jien nifhem dak li qed tgħid inti li ma tkunx tixtieq tgħid minn qabel x’biħsiebek tistaqsi lix-xhieda, u għalhekk minflok ma noqogħdu niddibattu nistgħu naqbdu u ngħaddu għall-vot fuq kull persuna. 

IĊ-CHAIRPERSON: Jekk tippermettili, nixtieq nagħmel rimarka fuq is-Sa Boffa, għax la se npoġġu l-karti fuq il-medja allura nifirxuhom. L-Onor. Bartolo qal li r-rilevanza tas-Sa Boffa qiegħda fid-dominju pubbliku. Jien se nkun ċar u se ngħid x’hemm s’issa fid-dominju pubbliku u għalfejn l-Oppożzizzjoni ħasset li s-Sa Boffa għandha titniżżel f’din il-lista.  Ir-raġuni hija li waqt meeting straordinarju tal-Korporazzjoni Enemalta li kien sar, is-Sa Boffa kienet l-uniku membru, minn ħamsa, li vvutat kontra l-għażla ta’ ElectroGas. Ma xtaqtx nirrapporta dan għax, nerġa’ ngħid,  bl-ebda mod ma nixtieq nippreġudika x-xhud li se jkolli quddiemi.  Dan li għedt qiegħed fil-pubbliku, jiġifieri kieku wieħed sempliċement kellu jidħol online u jfittex l-isem flimkien mal-isem tal-kumpanija li r-rapport tal-Awditur investiga wieħed ikun jista’ jifhem ir-rilevanza.  Peress li kienet l-unika waħda minn ħamsa li vvutat kontra, nemmnu li, iva għandha titla’ u twieġeb għall-mistoqsijiet ta’ dan il-Kumitat.

L-Onor. Ellul. 

ONOR. ANDY ELLUL:  Nerġa’ ngħid li aħna m’għandniex oġġezzjoni li titla’ tixhed s-Sa Lara Boffa, imma għall-fini ta’ kjarezza jagħmel aktar sens li l-ewwel jixhed min kien imexxi l-bord, u se mai imbagħad jitilgħu l-membri kollha tal-bord jixhdu dwar id-deċiżjojni li ħadu. Jekk kien hemm dissenting opinion, li jien qed insir naf biha issa, tixhed is-Sa Boffa dwarha, m’għandniex oġġezzjoni, imma ejjew... 

ONOR. DAVID AGIUS: Qed tgħidulna biex ngħaġġlu, imbagħad... Mela nġibu lil kulħadd. Aħna qed ngħidu li nġibu waħda biex niffukaw, u intom… 

ONOR. ANDY ELLUL: Għall-fini ta’ kjarezza u biex dan il-Kumitat jifhem aħjar, aħna qed ngħidu li għandna mmorru oltre minn hekk, u ċjoè li jitla’ jixhed iċ-chairman u l-membri kollha tal-bord. 

IĊ-CHAIRPERSON: L-Onor. Bartolo. 

ONOR. CLAYTON BARTOLO: Il-punt tiegħi kien li we shouldn’t single out people minħabba l-mod kif ivvutaw. 
ONOR. DAVID AGIUS: L-aħħar darba għedtulna biex ma naħlux il-ħin tal-Kumitat, u issa għax qed nippruvaw immorru għall-crux tal-affari…

ONOR. CLAYTON BARTOLO: Jien għalhekk issuġġerejt li jitla’ ċ-chairman għax iċ-chairman huwa l-persuna idonea li jista’ jgħidlek x’kien il-feeling waqt dik il-laqgħa. 

ONOR. DAVID AGIUS: Imma ċ-chairman ma jistax jitkellem għall-membri tal-bord! 

ONOR. CLAYTON BARTOLO: Imma ċ-chairman kien f’dik il-laqgħa.

ONOR. DAVID AGIUS: Tridu nġibu liċ-chairman ukoll? Niżżlu mal-lista u nġibuh ukoll. 

ONOR. CLAYTON BARTOLO: Jien issuġġerejt li jiġi ċ-chairman u jitkellem għall-bord. 

ONOR. DAVID AGIUS: Le, mhux jiġi ċ-chairman jitkellem għall-bord, imma jiġi ċ-chairman u l-membri kollha tal-bord. 

IĊ-CHAIRPERSON: L-Onor. Bencini. 

ONOR. GRAHAM BENCINI: Aħna m’għandna l-ebda problema b’li jiġu kollha, għax fil-lista li pproponejna diġà qegħdin imniżżlin, imma għall-fini ta’ effiċjenza, kif ftehmna l-aħħar darba, ipproponejna li tissejjaħ is-Sa Boffa għax dehrilna li hija l-aktar waħda rilevanti f’dan l-istadju.   Jekk intom tridu li nsejħu lill-bord kollu nkluż iċ-chairman, aħna ma nsibu l-ebda oġġezzjoni. 

IĊ-CHAIRPERSON:   Fil-laqgħat preċedenti, kollha qbilna li dan il-Kumitat irid ikun effiċjenti u jimxi ‘l quddiem, imma aħna l-Membri tal-Oppożizzjoni morna oltre għax minflok ipproponejna li ntellgħu jixhdu ħames persuni, pproponejna li ntellgħu tixhed l-unika persuna li vvutat kontra u nibdew minn hemmhekk. (Interruzzjonijiet) Ippermettili ħa nlesti. Irridu nifhmu li kienet l-uniku membru tal-bord li ħadet dik id-deċiżjoni, u jien nemmen li dan il-Kumitat għandu jinteressa ruħu għalfejn kienet l-unika waħda li vvutat le. Issa jekk dan il-Kumitat  irid li ntellgħu l-ħamsa li huma jixhdu u erba’ minnhom jgħidulna għalfejn iva u waħda tgħidilna għalfejn le, nagħmlu hekk bil-qalb kollha. Li għamilna aħna b’dan l-eżerċizzju kien li ppruvajna nkunu effiċjenti u nimxu ‘l quddiem, imma jekk se jkun hemm talba min-naħa tal-Gvern li minflok titla’ tixhed biss is-Sa Lara Boffa, jitilgħu jixhdu l-ħames membri li kienu preżenti għal-laqgħa straordinarja tal-bord tal-Korporazzjoni Enemalta meta ttieħdet id-deċiżjoni, inkluż iċ-chairman, allura aħna m’għandniex oġġezzjoni. 

L-Onor. Ellul. 

ONOR. ANDY ELLUL: Naqblu.  L-argument kollu min-naħa tagħna huwa:  għalfejn għandna nisimgħu persuna waħda u mhux il-bord kollu? 

ONOR. DAVID AGIUS: Naqblu. 

IĊ-CHAIRPERSON: Però ħa nagħmilha ċara li ma jitilgħux il-ħamsa li huma jixhdu quddiem xulxin, imma jixhdu wieħed wieħd. 

ONOR. ANDY ELLUL: Mija fil-mija. 

IĊ-CHAIRPERSON: Mela qed naqblu li  minflok tissejjaħ tixhed is-Sa Lara Boffa biss, jittellgħu l-ħames persuni li kienu preżenti għal-laqgħa straordinarja dakinhar li ttieħdet id-deċiżjoni. 

ONOR. ANDY ELLUL: Inkluż iċ-chairman. 

IĊ-CHAIRPERSON: Inkluż iċ-chairman. 

ONOR. ANDY ELLUL: Però, Sur President, hekk il-lista tax-xhieda se tiġi twila wisq għal seduta waħda, jiġifieri rridu nirregolaw ftit. 

IĊ-CHAIRPERSON: Jekk tridu, aħna disposti nagħmlu laqgħa li tkun itwal. Qed nifhem li hemm tliet punti minn dawk l-erbgħa ppreżentati, li hemm qbil dwarhom, b’wieħed minnhom li kien soġġett għal tibdil. Niġu issa għall-punt li qed jiġi kkontestat, u ċjoè x-xhud nru 1, il-Kummissarju tal-Pulizija Angelo Gafà. Jidher li kien hemm oġġezzjoni u nitlob li terġa’ tiġi spjegata l-oġġezzjoni li qed issir fir-rigward ta’ dan ix-xhud. 

L-Onor. Ellul. 

ONOR. ANDY ELLUL: Diġà għamiltha pubblika u qrajt verbatim dak li hawn miktub fuq il-lista li ġiet mgħoddija lilna aktar kmieni f’din il-laqgħa, inkluż x’jgħid Ordni Permanenti Nru 120E, u ċjoè  li l-mansjoni ta’ dan il-Kumitat hija li jinvestiga kontijiet pubbliċi, u għaldaqstant aħna qed ngħidu li m’għandniex remit u m’għandniex awtorità li ninvestigaw investigazzjoni tal-Pulizija.  

IĊ-CHAIRPERSON: L-Onor. Agius. 

ONOR. DAVID AGIUS: Ħa nikkjarifikaw dak li qed jaħseb il-kollega. 

ONOR. ANDY ELLUL: Jien qed ngħid x’hawn miktub mhux x’qed naħseb jien. 

ONOR. DAVID AGIUS: Iva, forsi nftehmet b’mod mhux kif xtaqna aħna. Aħna se nistaqsu lill-Kummissarju tal-Puliizja jekk dak li hemm f’dan ir-rapport li għandna quddiemna llum wasslux jew le biex jagħmel investigazzjonijiet min-naħa tal-Pulizija. Jiġifieri m’aħniex se nistaqsuh dwar x’għamel u x’ma għamilx, imma se nistaqsuh jekk dan ir-rapport wassalx lill-Kummissarju tal-Pulizija biex jieħu xi azzjoni. Dak li xtaqna nistaqsuh, jiġifieri m’aħniex se nidħlu fl-ebda investigazzjoni tal-ebda Korp tal-Pulizija. 

ONOR. GLENN BEDINGFIELD: Kif qal tajjeb il-kollega, aħna hawnhekk qegħdin biex niskrutinizzaw il-kontijiet pubbliċi, biex nagħmlu skrutinju tal-ispiża tal-Gvern u tal-awtoritajiet governattivi, biex nitolbu lill-NAO jagħmel rapporti, u biex nagħmlu skrutinju tar-rapporti tal-NAO. Issa intom tridu titolbu lill-Kummissarju tal-Pulizija – u se naqra dak li hawn miktub u li kkonferma l-Onor. Agius b’dak li qal issa – sabiex jixhed, jiġifieri mhux biex jagħti informazzjoni, “dwar l-investigazzjonijiet tal-pulizija dwar il-kuntratt mogħti”. Mela intom mhux se titolbuh x’sab imma se titolbuh jekk investigax. L-investigazzjoni li għamel il-Kummissarju tal-Pulizija – jekk għamel għax jien ma nafx għax m’għandix dik l-informazzjoni – ma taqax fil-mansjoni ta’ dan il-Kumitat, u la ma taqax fil-mansjoni ta’ dan il-Kumitat  jien ma narax ir-rilevanza li dan ix-xhud jitla’ jixhed quddiem dan il-Kumitat.  

IĊ-CHAIRPERSON: L-Onor. Agius. 

ONOR. DAVD AGIUS: Aħna rridu nistaqsu lill-Kummissarju tal-Pulizija jekk dan ir-rapport ġiex quddiemu, jekk qrahx, u jekk għamilx investigazzjoni jew le dwar dan il-kuntratt partikolari. Għalhekk qed ngħidu li dan il-Kumitat għandu jġib quddiemu lill-Kummissarju tal-Pulizija – u għalhekk għamilnih l-ewwel xhud – biex jgħidilna jekk minn dak li kiteb l-Awditur Ġenerali – li huwa uffiċjal tal-Parlament u huwa wieħed mill-ogħla uffiċjali tal-pajjiż – f’dan ir-rapport, ħassx il-ħtieġa li jitlob li ssir investigazzjoni dwar dan il-kuntratt. Issa jekk tridu li nibdlu l-wording biex jiġi jirrifletti dan li qed ngħid jien u allura nkunu aktar ċari, aħna ma nsibux problema. 

ONOR. GLENN BEDINGFIELD: Dak li qed tgħid inti jikkonferma dak li hawn hawnhekk. 

ONOR. DAVID AGIUS: Dak huwa li nixtiequ aħna għax naħseb li min qed jismagħna u jarana jrid jara jekk il-Kummissarju tal-Pulizija ħassx li kellu jagħmel xi ħaġa. Jekk iva, kulħadd ikun jaf, u jekk le kulħadd ikun jaf ukoll, imma l-pajjiż, wara dak it-tip ta’ rapport u wara dawk il-konklużjonijiet, jixtieq ikun jaf x’inhi l-pożizzjoni tal-Kummissarju tal-Pulizija. 

IĊ-CHAIRPERSON: L-Onor. Muscat. 

ONOR. ALEX MUSCAT: Ħa nkompli minn fejn ħalla l-kollega tiegħi. Jiena kont f’dan il-Kumitat anke fil-leġiżlatura li għaddiet meta għamilna 18-il xahar niddiskutu dan ir-rapport.  U dan ir-rapport, imkien ma jagħmel xi riferenza li hemm il-bżonn li tintervjeni l-Pulizija fuq dak li sab l-NAO. Jiġifieri għall-fini ta’ rispett lejn kull min qed isegwina, irridu ngħidu li r-rapport imkien ma jitfa’ xi ħtija fuq xi ħadd jew jgħid li kien hemm xi korruzzjoni... 

ONOR. DAVID AGIUS: Mhux ir-rwol tiegħu li jagħmel dan. 

ONOR. ALEX MUSCAT: Ippermettili. Dak ir-rapport imkien ma jgħid li kien hemm xi korruzzjoni, u li allura kellha b’xi mod tintervjeni l-Pulizija.  Hemm il-konklużjonijiet u r-rakkmandazzjonijiet li joħorġu mir-rapport... 

ONOR. DAVID AGIUS: Hemm xi diffikulta li din nisimgħuha mingħand il-Kummissarju? 

ONOR. ALEX MUSCAT: Ippermettili.  Ir-rapport ma jitfa’ ebda ħtija jew kolpa kriminali fuq xi ħadd, imma anke li kieku kien il-każ, dan il-Kumitat għandu r-regoli tiegħu,  jiġifieri aħna ma niġux hawnhekk u, kif ippruvajna nagħmlu fil-leġiżlatura li għaddiet, nivvintaw ir-regoli ta’ dan il-Kumitat. Jien qed nieħu pjaċir li llum għandna Chairman – u qed ngħid dan bl-ebda diżrispett – li qed jimxi ħafna aktar mal-Ordnijiet Permanenti milli kien jagħmel ta’ qablu. 

IĊ-CHAIRPERSON: Ejjew ma nikkomparawx. 

ONOR. ALEX MUSCAT: Ħallini nispiċċa. Dan il-Kumitat għandu regoli li jiggwidawh, u fil-passat – u din ngħidha b’ċerta responsabilità – mhux dejjem mexa magħhom.  Ejjew nimxu mar-regoli li jiggwidaw lil dan il-Kumitat, liema regoli jgħidu li mhuwiex fil-mansjoni tagħna li naraw x’qed tagħmel il-Pulizija. U ladarba għandna lill-Awditur Ġenerali preżenti xtaqt nistaqsih fejn fir-rapport hemm li l-Pulizija kellha tinvestiga ulterjorjament. 

IĊ-CHAIRPERSON: L-Awditur Ġenerali. 

IS-SUR CHARLES DEGUARA: L-ewwel nett irrid nibda biex ngħid li, per proċedura, kull rapport li noħorġu aħna nibagħtuh lill-Kummissarju tal-Pulizija, u jkollna kuntatti mal-pulizija –taħt dan il-Kummissarju jkollna kuntatti spiss – jew biex jitolbuna għal aktar informazzjoni, jew inkella biex niddiskutu aspetti mir-rapporti.  Ovvjament m’iniex se nidħol fid-dettall għal raġunijiet ovvji, imma nista’ ngħid li għandna koperazzjoni tajba ħafna mal-Korp tal-Pulizija u jkollna laqgħat ad hoc minn żmien għal żmien fuq ir-rapporti tagħna. Nibqa’ ngħid li aħna national audit office, jiġifieri m’aħniex national investigations office, u l-focus tagħna huwa auditing, good governance eċċ. Fir-rapporti tagħna, anke dwar public procurement – u dan essenzjalment huwa każ ta’ public procurement – aħna nikkummentaw esklussivament min-naħa ta’ good governance għax dak huwa l-focus tagħna. 

IĊ-CHAIRPERSON: L-Onor. Ellul. 

ONOR. ANDY ELLUL: Aħna m’għandniex aktar kummenti xi ngħidu, dak li kellna ngħidu għednih b’mod ċar u nistgħu ngħaddu għall-vot. 

IĊ-CHAIRPERSON: L-Onor. Agius. 

ONOR. DAVID AGIUS: Ordni Permanenti 120E jgħid li:

“Il-Kumitat Permanenti dwar il-Kontijiet Pubbliċi jkollu s-setgħa li:
(a) jifli ħwejjeġ li għandhom x’jaqsmu mal-kontijiet pubbliċi li jiġu lilu riferiti mill-Kamra, minn Ministru jew mill-Awditur Ġenerali;”. 

Mela quddiemna ġie dan ir-rapport mingħand l-Awditur Ġenerali, li kif qed nifhem anke hu jitkellem mal-Kummissarju tal-Pulizija, u mhemm xejn li jgħid li dan il-Kumitat m’għandux ukoll jitkellem mal-Kummissarju tal-Pulizija.  M’għandna l-ebda skop jew idea f’moħħna li nidħlu fl-investigazzjonijiet tal-pulizija, imma dan il-Kumitat għandu dritt li jġib quddiemu lill-Kummissarju tal-Pulizija biex jispjegalna l-pożizzjoni tiegħu dwar dan ir-rapport li wasal għandu mill-Awditur Ġenerali, li huwa uffiċjal ta’ dan il-Parlament.  Ordni Permanenti 120E jgħid ċar li dan il-Kumitat jista’ jifli “kull ħaġa”, u jekk l-istess Awditur iħoss li għandu jitkellem u jikkomunika mal-Kummissarju tal-Pulizija, aħseb u ara kemm għandu dritt jagħmel hekk dan il-Kumitat.  Jien inħoss li, iva, il-Kummissarju tal-Pulizija għandu jiġi quddiem dan il-Kumitat u jispjegalna l-pożizzjoni. 

IĊ-CHAIRPERSON: L-Onor. Ellul. 

ONOR. ANDY ELLUL: Ovvjament aħna m’aħniex naqblu ma’ din l-interpretazzjoni, għax l-Ordnijiet Permanenti huma ċari, u... 

ONOR. DAVID AGIUS: Jekk ma naqblux se nitlob ruling mingħand l-Ispeaker. 

ONOR. ANDY ELLUL: Itlob ruling, però l-Ispeaker diġà tana ruling. Toqgħodx taħli l-ħin ta’ dan il-Kumitat. 

ONOR. DAVID AGIUS: Min? Jien!? Ma tarax! Intom qed taħlu l-ħin għax kieku… 

ONOR. ANDY ELLUL: L-Ispeaker diġà ta ruling fuq hekk. 

ONOR. DAVID AGIUS: Jien se nitolbu jagħti ruling fuq jekk il-Kummissarju tal-Pulizija huwiex eskluż milli jiġi f’dan il-Kumitat. 

IĊ-CHAIRPERSON: Ili nisma’ u xtaqt, jekk ma jimpurtax, ngħaddi kumment dwar għalfejn l-Oppożizzjoni għażlet li tressaq lill-Kummissarju tal-Pulizija.

ONOR. ANDY ELLUL: Aħna għamilna l-argument tagħna... 

IĊ-CHAIRPERSON: Imma jien għadni ma kkummentajtx. Naħseb li għandi dritt nikkummenta! Il-fatt li l-Oppożizzjoni trid tressaq lill-Kummissarju tal-Pulizija bl-ebda mod...  L-investigazzjoni hija dwar ir-rapport tal-Awditur Ġenerali, allura hawnhekk l-Oppożizzjoni ma tridx tinvestiga lill-Pulizija. (Interruzzjonijiet) Ippermettili ħa nlesti. Huwa fl-interess pubbliku, u huwa fl-interess ta’ dan il-Kumitat li naraw li jekk għandna rapport – u kellna l-konferma tal-Awditur Ġenerali li dan ir-rapport, u kull rapport li jagħmel l-NAO, jispiċċa għand il-Kummissarju tal-Pulizija –...  Jien jinteressani nkun naf jekk il-Pulizija flietx dan ir-rapport u jekk ħassitx il-bżonn li tieħu passi ulterjuri u tinvestiga. Naħseb li huwa fl-interess tagħna kollha li naraw jekk il-Pulizija ratx il-paragrafi u l-linji kif miktuba mill-NAO u jekk ħassitx il-bżonn li tara li hemm xi ħaġa li timmerita investigazzjoni. Għalhekk huwa importanti, kemm għan-nies hemm barra, kif ukoll għal dan il-Kumitat...  Fl-oġġezzjoni tagħkom intom għedtu li ma tafux jekk hemmx investigazzjoni għaddejja... 

ONOR. GLENN BEDINGFIELD: Le, Sur President, l-oġġezzjoni tagħna hija fuq dak li ktibtu intom – u dak li qiegħed tgħid issa inti jikkonferma dak li hawn miktub – u ċjoè: 

“Kummissarju tal-Pulizija Angelo Gafà - sabiex jixhed dwar l-investigazzjonijiet tal-Pulizija dwar il-kuntratt mogħti lis-soċjetà ElectroGas Malta Ltd mill-Korporazzjoni Enemalta u biex jixhed ulterjorjament dwarhom;”.

Mela t-talba tagħkom hija li ttellgħuh jixhed fuq l-investigazzjonijiet, xi ħaġa li mhijiex fil-mansjoni ta’ dan il-Kumitat. Dan huwa Kumitat dwar il-kontijiet pubbliċi... (Interruzzjonijiet)  Tridu tirrispettaw l-awtorità ta’ dan il-Kumitat, u dan tagħmlu billi ma tmurx oltre l-mansjonijiet tal-istess Kumitat. U l-mansjonijiet ta’ dan il-Kumitat joħroġu ċari mill-Ordni Permanenti 120E li jgħid li dan il-Kumitat għandu l-poter li jifli l-ħwejjeġ li għandhom x’jaqsmu mal-finanzi, mal-public procurement, mal-entitajiet, mal-accounts, u mal-affarijiet kollha li għandhom x’jaqsmu mal-finanzi pubbliċi. 

ONOR. DAVID AGIUS: Le, mhux hekk jgħid. 

ONOR. GLENN BEDINGFIELD: Li kieku dan il-Kumitat għandu l-mansjoni li jiskrutiniżża l-investigazzjonijiet tal-Pulizja, kieku din tkun imniżżla fl-Ordnijiet Permanenti. 

ONOR. DAVID AGIUS: M’aħniex qed ngħidu hekk. 

ONOR. GLENN BEDINGFIELD: Dan apparti l-fatt li kull mistoqsija li tista’ ssir dwar investigazzjonijiet pendenti jew le, tista’ tippreġudika l-istess investigazzjoni. Jekk intom tridu li bil-mistoqsijiet tagħkom tippreġudikaw investigazzjonijiet li jista’ jkun hemm għaddejjin... 

ONOR. DAVID AGIUS: Onor. Bedingfield, m’aħniex se nagħmlu hekk. 
ONOR. GLENN BEDINGFIELD: Ma nafx jien għax ma nafx x’inhi l-intenzjoni tagħkom. 

ONOR. DAVID AGIUS: M’għandna l-ebda intenzjoni li nippreġudikaw xejn. 

ONOR. GLENN BEDINGFIELD: L-intenzjoni ta’ min  għamel dan l-Ordni Permanenti kienet li... 

ONOR. DAVID AGIUS:  Ikkwota paragrafu (a), Onor. Bedingfield, li jgħid li dan il-Kumitat għandu jifli r-rapporti tal-Awditur Ġenerali. 

ONOR. GLENN BEDINGFIELD: Eżatt, prosit! 

ONOR. DAVID AGIUS:  Allura mhux inkunu qegħdin nifluhom jekk immorru għand il-Pulizija? 

ONOR. GLENN BEDINGFIELD: Tifli r-rapport tal-Awditur ma jfissirx li tifli l-investigazzjonijiet tal-Pulizija. 

ONOR. DAVID AGIUS: M’aħniex se nagħmlu hekk. Tridna nirranġawha? Ejjew nirranġawha.  Mela tista’ ssir “sabiex jixhed dwar ir-rapport tal-Awditur Ġenerali fl-għotja tal-kuntratt...”. 

ONOR. GLENN BEDINGFIELD: Li tifli r-rapport tal-Awditur Ġenerali ma jfissirx li tifli l-investigazzjonijiet tal-Pulizija. Aqraha sew u ifhimha. 

ONOR. DAVID AGIUS: Mela ejjew nibdlu kelma “investigazzjoni” ħalli nikkuntentawh. (Interruzzjonijiet)

IĊ-CHAIRPERSON: Ippermettuli, jekk jogħġobkom, nikkalmaw ftit. 

ONOR. GLENN BEDINGFIELD: Mela aħna nistgħu naqbdu u nbiddlu l-Istanding Orders hekk! Irrispettaw lil dan il-Kumitat! 

ONOR. DAVID AGIUS: Nirrispettawh aktar minnek.  

IĊ-CHAIRPERSON: Jekk jogħġobkom.  Ħadd mhu qed jinstema’ għax tfejt il-microphones ta’ kulħadd. (Interruzzjonijiet) Iva, tfejt il-microphones. Le, m’iniex se naċċetta għajjat fuq din il-mejda. Onor. Bedingfield, kull meta tkellimt qatt ma waqqaftek bħalma qatt ma waqqaft lill-ebda Membru ta’ dan il-Kumitat li tkellem sew. Meta xi ħadd jibda jgħajjat ma naħsibx li jkun qed jinftiehem. Kien hawn cross debate, ħadd ma kien qed jifhem xejn, u għalhekk se nibda nadotta din ir-regola. Jekk se noqogħdu nargumentaw u nippruvaw nirbħu blalen politiċi m’aħniex se nimxu ‘l quddiem. 

Issa jien għandi mistoqsija ġenwina.  Jiġifieri dan il-Kumitat qed jifhem li jekk il-Kummissarju ġie quddiemu dan ir-rapport, kif kellna l-konferma li fil-fatt ġara, u ħass l-interess li jinvestiga mhuwiex fl-interess tagħna li nkunu nafu dan? Mhuwiex fl-interess tagħna u tan-nies hemm barra li nkunu nafu jekk il-Kummissarju tal-Pulizija ħassx il-bżonn li wara li qara r-rapport tal-Awditur jieħu azzjonijiet u jinvestiga? Dik hi l-mistoqsija tiegħi. 

ONOR. ANDY ELLUL: Bir-rispett kollu, Sur President, issa ma noqogħdux nilagħbu għall-pubbliku hemm barra bl-emozzjonijiet politiċi billi noqogħdu ngħidu li ma rridux nisimgħu biex in-nies ma jisimgħux. Hemm ir-regoli u rridu nimxu magħhom. Il-punt tagħna għamilnih, il-punt tagħkom għamiltuh, mela ejjew ngħaddu għall-vot. 

ONOR. DAVID AGIUS: Le, jien se nitlob ruling mingħand l-Ispeaker. 

ONOR. ANDY ELLUL: Itlob ruling kemm trid. Diġà tlabtu l-aħħar darba u l-Ispeaker iddeċieda favurina. (Interruzzjonijiet) Araw x’qal l-Ispeaker... 

ONOR. DAVID AGIUS: Qalilkom biex tużaw il-bon sens, u ma tridux issibu l-bon sens. 

ONOR. ANDY ELLUL: Sur President, fehmu ftit għax se nerġgħu nibdew naħlu l-ħin. Ejjew ngħaddu għall-vot. 

IĊ-CHAIRPERSON: Jekk jogħġobkom, ma nerġgħux nibdew b’dan id-diskors. 

ONOR. DAVID AGIUS: Biex ma naħlux il-ħin inġibu l-Kummissarju tal-Pulizija. 

IĊ-CHAIRPERSON: L-Onor. Bencini. 

ONOR. GRAHAM BENCINI: Jekk irridu nirrispettaw lill-Kumitat allura nitkellmu sew u ma noqogħdux ngħajtu. Jien m’iniex qed ngħajjat. Kien hawn min tant għajjat, li mingħajr microphone smajtu aħjar! Jien naqbel li r-rwol ta’ dan il-Kumitat  huwa li jinvestiga l-mod kif jintużaw il-fondi pubbliċi, u dan huwa preċiżament għalfejn qegħdin nitolbu li jiġi jixhed il-Kummissarju tal-Pulizija, ħalli jekk il-Kummissarju tal-Pulizija, wara li ngħata r-rapport mill-NAO, sab li l-flus tal-poplu ma ntużawx b’mod tajjeb u b’mod li jista’ jiġġustifika l-ispiża li saret, inkunu nafu jekk hemmx investigazzjonijiet għaddejjin dwar dan. Għalhekk, biex inżid ma’ dak li qed jgħid il-kollega tiegħi, aħna qegħdin nitolbu li jiġi jixhed il-Kummissarju tal-Pulizija Angelo Gafà. 

IĊ-CHAIRPERSON: Ħa nipprova nasal għal kompromess.  Jekk issir offerta, fis-sens… 

ONOR. GLENN BEDINGFIELD:  Offerta!?  Mela hawnhekk qegħdin f’xi auction?

IĊ-CHAIRPERSON:  Ħa nikkoreġi ruħi. Bħalissa, ir-raġuni għalfejn irridu lill-Kummissarju tal-Pulizija jixhed quddiem dan il-Kumitat hija “sabiex jixhed dwar l-investigazzjonijiet tal-Pulizija dwar il-kuntratt mogħti lis-soċjetà...”.  Jekk tinbidel u ssir “sabiex jixhed dwar ir-rapport tal-Awditur Ġenerali fl-għotja tal-kuntratt lis-soċjetà ElectroGas…” tkun aċċettabbli għalikom?  Qed nipprova nasal għal kompromess.  Jien fhimt li l-oġġezzjoni li qed issir min-naħa tal-Membri tal-Gvern hija għax, fir-raġuni ma semmejniex ir-rapport imma tkellimna fuq investigazzjonijiet. B’dan it-tibdil li qegħdin nipproponu se jkun ċar li l-iskop tagħna huwa biex naraw, mir-rapport li għaddielu l-NAO, il-Kummissarju ħassx il-bżonn li jinvestiga.

L-Onor. Bedingfield. 

ONOR. GLENN BEDINGFIELD: Qed tibdel id-diċitura, però qed iżżomm l-istess intenzjoni, u allura dak li qed ngħid jiena għadu jgħodd, u ċjoè li dan il-Kumitat ma jistax joqgħod jistaqsi lill-Kummissarju x’investigazzjonijiet qed jagħmel. Dan il-Kumitat irid jiskrutiniżża l-fondi pubbliċi. Ara kieku tgħidli rigward il-fondi u l-procurement tal-pulizija ngħidlek, iva, ġibu lill-Kummissarju tal-Pulizija, imma hawnhekk għandna rapport tal-NAO dwar procurement li sar minn Enemalta, fir-rapport imkien ma tissemma l-kelma korruzzjoni u investigazzjonijiet tal-Pulizija... 

IĊ-CHAIRPERSON: Imma r-rapport għadda għand il-Kummissarju tal-Pulizija bħal kull rapport ieħor. 

ONOR. GLENN BEDINGFIELD: Ir-rapporti tal-NAO kollha jintbagħtu lill-Kummissarju tal-Pulizija mhux dan biss.  Allura issa nistennew li fir-rapporti kollha li se jiġu quddiemna se jkollna lill-Kummissarju tal-Pulizija? 

IĊ-CHAIRPERSON: Jekk ikun hemm bżonn, iva. Għalfejn le? 

ONOR. GLENN BEDINGFIELD: Apparti minn hekk – u issa għandna talba għal ruling u nistgħu nħallu f’idejn l-Ispeaker, jiġifieri inutli noqogħdu nitkellmu – aħna m’għandna l-ebda mansjoni li nistaqsu lill-Kummissarju tal-Pulizija dwar x’investigazzjonijiet għamel fuq dak ir-rapport, għax aħna nistgħu niskrutiniżżaw ir-rapport innifsu u dak li ħareġ minnu fejn jidħlu fondi publiċi, mhux affarijiet oħra. 

IĊ-CHAIRPERSON: Mela jekk tiġi emendata... 

ONOR. GLENN BEDINGFIELD: Mhijiex kwestjoni ta’ emenda, hija kwestjoni tal-intenzjoni.

IĊ-CHAIRPERSON: Mela qed niddikjaraw li qed niċċaraw l-intenzjoni tagħna x’inhi ħalli nippruvaw insibu kompromess. Tajjeb? 

ONOR. GLENN BEDINGFIELD: Bir-rispett kollu, m’inti qed tiċċara xejn. 

IĊ-CHAIRPERSON: L-Onor. Muscat.

ONOR. ALEX MUSCAT: Sinjuri, fil-frattemp għamilt riċerka sempliċi fuq Google u sibt li l-Pulizija, f’Jannar 2022, iċċaraw li mhi qed issir l-ebda investigazzjoni minnhom marbuta mal-kuntratt...

IĊ-CHAIRPERSON: Mela xi problema hemm li jiġi hawnhekk il-Kummissarju u jgħidha? 

ONOR. GRAHAM BENCINI: Mela jiġi hawn u jgħidilna!

ONOR. GLENN BEDINGFIELD: Mhijiex kwestjoni ta’ problema li jiġi.  Jien m’għandix problema li jiġi.

ONOR. ALEX MUSCAT: Mhijiex kwestjoni ta’ problema. Fit-12 ta’ Jannar 2022 il-Pulizija ddikjarat b’mod ċar li mhemmx għaddejjin investigazzjonijiet marbuta ma’ dan il-kuntratt, jew mal-kuntratti... (Interruzzjonijiet)

IĊ-CHAIRPERSON: Onor. Muscat, għall-fini ta’ kjarezza, minn fejn qed tikkwota?

ONOR. ALEX MUSCAT: Qed nikkwota minn artiklu li ħareġ f’The Malta Independent, tal-Erbgħa 12 ta’ Jannar 2022. Jiġifieri nafu li l-Pulizija mhumiex qed jinvestigaw, għax m’hemmx il-ħtieġa, ngħid jien.

IĊ-CHAIRPERSON: Onor. Muscat, bl-istess raġuni s-Sa Boffa m’għandhiex għalfejn titla’ tixhed għax hemm l-informazzjoni f’The Times of Malta. Għalhekk qed ngħid jien li huwa importanti li... (Interruzzjonijiet)

ONOR. GLENN BEDINGFIELD: Le, le, stenna...

IĊ-CHAIRPERSON: Jekk se noqogħdu fuq il-detto del detto – u m’iniex se noqgħod nidħol fuq il-legaliżmi kollha –... Dan il-Kumitat irid iġib ix-xhieda u tinstema’ taħt ġurament.

ONOR. GLENN BEDINGFIELD: Waħda kienet fuq bord ta’ Enemalta, u l-ieħor huwa l-Kummissarju tal-Pulizija. 

IĊ-CHAIRPERSON: L-Onor. Muscat.

ONOR. GRAHAM BENCINI: Nista’ nitlob kjarifika biex inkun nista’ nsegwi miegħu?

IĊ-CHAIRPERSON: Ħa jlesti l-Onor. Muscat l-ewwel.

ONOR. ALEX MUSCAT: L-informazzjoni li ħarġet il-Pulizija pubblikament hija li mhemm ebda investigazzjoni. Allura aħna se nġibu hawnhekk lill-Kummissarju, nagħmlulu mistoqsijiet li possibilment jistgħu jippreġudikaw l-operat tal-Pulizija fuq...? Il-Pulizija tinvestiga reati kriminali, mentri aħna hawnhekk qed nitkellmu fuq finanzi. 

ONOR. GRAHAM BENCINI: Onor. Muscat, jimporta tikkjarifika minn fejn qed tikkwota?

IĊ-CHAIRPERSON: L-ewwel nett, hawnhekk m’aħniex qegħdin il-qorti, jiġifieri mhijiex kompetenza li nitkellmu fuq reati u mhux reati, però fl-istess ħin huwa fl-interess tagħna li nkunu nafu... (Interruzzjonijiet) Le, m’aħniex naħlu l-ħin, qed nagħmluha ċara u nispjegaw il-pożizzjoni tagħna. Qed nippruvaw nifhmu jekk il-Kummissarju tal-Pulizija ħassx il-bżonn, ġaladarba mar ir-rapport quddiemu bħalma jmur kull rapport ieħor, li jieħu passi ulterjuri.

ONOR. GRAHAM BENCINI: Jista’ l-Onor. Muscat jgħidilna minn fejn kien qed jikkwota? Jista’ jgħidilna x’inhu t-titlu tal-artiklu?

ONOR. GLENN BEDINGFIELD: Artiklu li deher on Wednesday 12th January, f’The Malta Independent.

ONOR. GRAHAM BENCINI: Biex inkunu preċiżi, inti qed tikkwota mill-artiklu “Senior Electrogas Consortium players not being investigated over Caruana Galizia murder”? Minn hemm qed tikkwota?

ONOR. ALEX MUSCAT: Qed nipprova insibu, però mmaterjali.

ONOR. GRAHAM BENCINI: Le, mhu mmaterjali xejn!

IĊ-CHAIRPERSON: Dak l-artiklu qed jagħmel riferenza dwar l-investigazzjoni fuq qtil, li mhuwiex dak li qed jiġi diskuss hawnhekk.

ONOR. GRAHAM BENCINI: Għidilna jekk intix tikkwota minn dak l-artiklu.

IĊ-CHAIRPERSON:  L-Onor. Ellul.

ONOR. ANDY ELLUL: Bir-rispett kollu huwa rrilevanti.

ONOR. GRAHAM BENCINI: Mhu rrilevanti xejn.

ONOR. ANDY ELLUL: Il-punt huwa...

ONOR. GRAHAM BENCINI: Intom semmejtuha.

ONOR. ANDY ELLUL: Aħna qed nagħmlu riferenza għal Ordni Permanenti 120E, li jelenka biċ-ċar x’awtorità għandu dan il-Kumitat, u aħna se nimxu miegħu. It-talba biex jixhed il-Kummissarju tal-Pulizija...

ONOR. GRAHAM BENCINI: Onor. Ellul, għidtuha pubblikament u allura tridu tgħidu minn fejn ikkwota l-Onor. Muscat. Sibha, jekk jogħġbok.

ONOR. ANDY ELLUL: Jgħid x’jgħid l-artiklu, aħna hawnhekk...

ONOR. GRAHAM BENCINI: Jien għandi l-artiklu hawnhekk u m’għandu x’jaqsam xejn ma’ dak li qed nitkellmu dwaru. 

ONOR. ANDY ELLUL: Aħna hawnhekk ma noqogħdux naraw x’tgħid il-midja. 
ONOR. GRAHAM BENCINI: Intom ikkwotajtu l-midja!

IĊ-CHAIRPERSON: Onor. Ellul, ġie ċċitat artiklu, u naħseb li per prudenza tajjeb li ssir riferenza tajba tas-sors li qed jiġi ċċitat minnu. 

ONOR. GRAHAM BENCINI: Ħa nkunu ċari.

IĊ-CHAIRPERSON: Wieħed irid jissostanzja. Jekk l-Onor. Muscat jirnexxilu jsib l-artiklu...

ONOR. ALEX MUSCAT: Qed nerġa’ nfittxu.

ONOR. GRAHAM BENCINI: It-titlu tal-artiklu li sibt jien fuq The Malta Independent tal-Erbgħa 12 ta’ Jannar 2022 huwa “Senior ElectroGas Consortium players not being investigated over Caruana Galizia murder”.  Jien qed nitlob jekk l-Onor. Muscat huwiex qed jagħmel riferenza għal dak l-artiklu jew le.

ONOR. ALEX MUSCAT: Jien se nfittex l-artiklu, però l-artiklu ma jbiddilx il-ġist. 

ONOR. GRAHAM BENCINI: Ibiddel ħafna l-ġist... (Interruzzjonijiet)

ONOR. ALEX MUSCAT: Kieku għaddejja investigazzjoni...

ONOR. GRAHAM BENCINI: Inti qed tirriferi...

ONOR. ALEX MUSCAT: Kollega, dan l-argument għamiltu diġà.

ONOR. GRAHAM BENCINI: Int qed tagħmel riferenza għall-fatt li m’hemmx investigazzjonijiet għaddejjin, imma dak li jgħid l-artiklu huwa li m’hemmx investigazzjonijiet għaddejjin dwar il-qtil ta’ persuna, li mhuwiex dak li qed niddiskutu aħna.

ONOR. GLENN BEDINGFIELD: Irrilevanti jekk hemmx investigazzjoni.  Mhux fil-mansjoni ta’ dan il-Kumitat.

ONOR. ALEX MUSCAT: Jien għamiltha ċara fl-intervent ta’ qabel li anke kieku hemm investigazzjonijiet... L-ewwel nett jekk il-mistoqsija hija jekk humiex qed isiru investigazzjonijiet jew le, il-Kummissarju m’għandux għalfejn jiġi hawn biex jirrispondiha, imma kemm niktbulu u jagħtina dik l-informazzjoni, dejjem jekk iħoss li meta jagħtina din l-informazzjoni ma jkunx qed jippreġudika l-istess investigazzjonijiet, jekk qegħdin isiru.

IĊ-CHAIRPERSON: Dik dejjem, b’rispett lejn il-ħidma tagħhom.

ONOR. ALEX MUSCAT: F’kull każ, anke jekk qed issir investigazzjoni, aħna se nġibu l-Kummissarju tal-Pulizija hawnhekk biex naraw x’tip ta’  investigazzjonijiet qed jagħmel?

IĊ-CHAIRPERSON: Le, anzi komplejna nispjegaw il-ħsieb tagħna wara għalfejn irridu li jiġi l-Kummissarju hawnhekk, u għedna li nħossu li huwa importanti, li ladarba dan ir-rapport, bħal kull rapport ieħor, wasal għand il-Kummissarju, huwa fl-interess tal-pubbliku kollu li naraw jekk il-Pulizija Eżekuttiva ħassitx il-bżonn li tinvestiga dan il-kuntratt ulterjorjament. Iktar rimarki?

ONOR. ANDY ELLUL: Le, aħna m’għandna xejn xi nżidu ma’ dak li diġà għedna.

IĊ-CHAIRPERSON: Nifhem li se jittieħed vot.

ONOR. GRAHAM BENCINI: Imma l-ewwel nixtieq inniżżel fil-minuti li dak li qal l-Onor. Muscat mhuwiex minnu. (Interruzzjonijiet) Le, mhux irrilevanti, imma mhuwiex minnu. Titniżżel fil-minuti...

ONOR. GLENN BEDINGFIELD: Prosit!

ONOR. GRAHAM BENCINI: ...li r-riferenza li beda jagħmel għaliha l-Onor. Muscat m’għandha x’taqsam xejn ma’ dak li qed niddiskutu hawnhekk.

IĊ-CHAIRPERSON: Onor.  Muscat, ma nafx jekk tridx tirreplika. Jekk trid nissospendu sabiex tilħaq tissustanzja...

ONOR. ALEX MUSCAT: Mit-tfittxijiet li għamilt, u erġajt fittixt, ma sibt l-ebda artiklu li qed jgħid li qed jiġi nvestigat...

ONOR. GRAHAM BENCINI: Onor. Muscat, aktar qabel int għamilt riferenza għal The Malta Independent, fejn għedtilna li hemm artiklu li jgħid li m’hemmx investigazzjoni għaddejja. Li għedt inti mhuwiex preċiż, għax li jgħid l-artiklu huwa li m’hemmx investigazzjoni għaddejja fuq il-qtil ta’ Daphne Caruana Galizia mhux fuq ir-rapport tal-NAO li qegħdin niddiskutu hawnhekk. Qed naqra l-headline. Inti lanqas sibtu l-artiklu, aħseb u ara kemm qrajtu!
ONOR. ALEX MUSCAT: Imma aħna ma nieqfux sal-headlines.  Mhux hekk?

ONOR. GRAHAM BENCINI: Inti lanqas sibtu l-artiklu, aħseb u ara kemm qrajtu!

IĊ-CHAIRPERSON: Jekk qed ngħidu li kulħadd qal dak li għandu xi jgħid, allura ngħaddu għall-vot.

L-Onor. Agius.

ONOR. DAVID AGIUS: Mr Chairman, fir-ruling tiegħu l-Ispeaker appellalna għall-bonsens u biex nippruvaw insibu kompromess anke dwar ix-xhieda li ntellgħu quddiem dan il-Kumitat.  Issa jien qed nifhem li l-Membri tan-naħa tal-Gvern qed jgħidulna li l-Kummissarju tal-Pulizija ma jistax jissejjaħ minn dan il-Kumitat biex jixhed dwar dan ir-rapport tal-Awditur Ġenerali, anke wara li aħna offrejna li jekk hemm bżonn nibdlu dak li ktibna, bħala r-raġuni ta’ għalfejn nixtiequ li jiġi jixhed il-Kummissarju tal-Pulizija quddiem dan il-Kumitat, sabiex ikun iktar ċar.  L-Ordni Permanenti 120E imkien ma jgħid li l-Kummissarju tal-Pulizija ma jistax jidher quddiem dan il-Kumitat, anzi paragrafu (a) jgħid ċar li dan il-Kumitat għandu “jifli ħwejjeġ li għandhom x’jaqsmu mal-kontijiet pubbliċi li jiġu lilu riferiti mill-Kamra, minn Ministru jew mill-Awditur Ġenerali;”. Quddiemna għandna dan ir-rapport tal-Awditur Ġenerali, li llum stess qalilna wkoll li huwa jgħaddi dan ir-rapport, bħal kull rapport ieħor, lill-Kummissarju tal-Pulizija, u għalhekk ma nħossx li dan il-Kumitat m’għandux ikollu quddiemu bħala xhud lill-Kummissarju tal-Pulizija.  Għaldaqstant se nitlob ruling lill-Ispeaker biex jidderieġi lil dan il-Kumitat dwar jekk għandux jitla’ jixhed quddiemu l-Kummissarju tal-Pulizija Anġlu Gafà jew le.

ONOR. GLENN BEDINGFIELD: Xtaqt nistaqsi xi ħaġa lill-NAO. Apparti lill-Kummissarju tal-Pulizija, lil min bgħattuh dan ir-rapport?

IS-SUR CHARLES DEGUARA: Nista’ ngħaddilkom l-informazzjoni, però hemm lista twila ħafna.

ONOR. GLENN BEDINGFIELD: Tista’ forsi tagħtina ftit overview?

IS-SUR CHARLES DEGUARA: Lis-segretarji permanenti kollha, lill-Prim Ministru, lill-Kap tal-Oppożizzjoni, il-Membri Parlamentari kollha... Hemm lista ma tispiċċa qatt, u jekk tridu nistgħu nġibuha hawnhekk ukoll.
IĊ-CHAIRPERSON: Għall-finijiet ta’ speditezza u anke biex naraw kif se nimxu. Jista’ dan il-Kumitat jipprogressa fuq is-smigħ tat-tliet xhieda approvati, jew inkella se nkunu qegħdin nerġgħu neħlu, bħall-aħħar darba...?

ONOR. CLAYTON BARTOLO: Fil-verità hemm iktar minn tlieta.

IĊ-CHAIRPERSON: Fuq it-tliet punti qed ngħid.

ONOR. CLAYTON BARTOLO: Iva, naqblu.

ONOR. GRAHAM BENCINI: Aħna l-accountants inħobbu nkunu preċiżi!

ONOR. DAVID AGIUS: Mr Chairman, peress li llum jien qiegħed naqdi d-doveri ta’ Deputy Speaker għax l-Ispeaker jinsab barra minn Malta, m’iniex se nitlob ruling lili nnifsi għax ovvjament mhijiex etika, għalhekk jien nixtieq li ma nitolbux illum, nieqfu hawn u nħallu din il-kwestjoni sospiża sakemm...

ONOR. GLENN BEDINGFIELD: Imma t-talba għar-ruling diġà għamiltha.

ONOR. DAVID AGIUS: Jekk trid immur fil-Plenarja u nitlob ruling lili nnifsi u nagħti r-ruling jien.

ONOR. GLENN BEDINGFIELD: Imma bħala talba diġà għamiltha.

ONOR. ANDY ELLUL: Tajba din! Jiġifieri l-Onor. Agius qed jgħid li se jitlob għal ruling u jista’ jagħmlu huwa stess!

ONOR. GRAHAM BENCINI: Le, anzi mhux qed jgħid hekk.

ONOR. GLENN BEDINGFIELD: Ruling tista’ tikkontestah b’mozzjoni fi żmien jumejn. 

ONOR. DAVID AGIUS: Il-proċedura hi li fl-ewwel opportunità rrid immur nitlob ir-ruling fil-Kamra però l-Ispeaker illum mhux se jippresiedi s-seduta hu.  Peress li għada se nkun imsiefer fuq xogħol tal-partit, jew inħalluha għal-laqgħa li jmiss imbagħad nitolbuh wara, jew inkella nissospendu t-talba għal-laqgħa li jmiss. 

IĊ-CHAIRPERSON: Onorevoli kellek ċans tgħidlu nemo judex in causa propria!

ONOR. GLENN BEDINGFIELD: Skużani imma għadni ma wasaltx s’hemm! 

ONOR. DAVID AGIUS: Jiena lest nitolbu r-ruling, imma jrid jintalab fl-ewwel...

ONOR. GLENN BEDINGFIELD: It-talba għar-ruling diġà saret, mela l-proċedura titlob li jrid isir illum.

ONOR. DAVID AGIUS: Imma jekk nagħmlu llum se nkun qed nitolbu lili nnifsi, u allura m’iniex se nagħmel hekk. 

ONOR. ALEX MUSCAT: Irtirah.

ONOR. DAVID AGIUS: Le, ma tarax! Jien qed nissuġġerixxi li nissospendu din l-item dwar il-Kummissarju tal-Pulizija għal-laqgħa li jmiss, ħalli f’pajjiżna jilħaq jiġi lura l-Ispeaker, imbagħad issir talba lilu minn dan il-Kumitat wara li jkollna laqgħa oħra ta’ dan il-Kumitat. 

ONOR. ALEX MUSCAT: Biex inkunu ċari, bħala kumitat aħna ma nħossux il-bżonn ta’ ruling għax ir-ruling li diġà ta l-Ispeaker din il-ġimgħa stess...

ONOR. DAVID AGIUS: Imma li nitlob ruling huwa dritt tiegħi.

ONOR. ALEX MUSCAT: ...jgħid ċar ħafna li xhud irid jissejjaħ mill-Kumitat u                                                    għalhekk il-Kumitat irid jaqbel fuq ix-xhud. 

IĊ-CHAIRPERSON: Iva, imma ġaladarba hemm talba għal ruling, irridu nirrispettawha.

ONOR. ALEX MUSCAT: Kollox sewwa, però qed nagħmluha ċara li aħna m’għandniex bżonnu dak ir-ruling għax qed noqogħdu fuq ir-ruling li diġà tana l-Ispeaker, li jgħid ċar li għandna naqblu bejnietna biex insejħu x-xhieda. Jiġifieri aħna nistgħu nipproċedu.

IĊ-CHAIRPERSON: Onor. Muscat, nerġa’ ngħid li bħala Chairman ta’ dan il-Kumitat irrid nirrispetta t-talba għal ruling. L-Onor. Agius kien korrett ħafna li nforma lil kulħadd li bħalissa, fin-nuqqas tal-Ispeaker, qiegħed jippresjedi l-Kamra hu... (Interruzzjonijiet)

ONOR. CLAYTON BARTOLO: Mela f’dak il-każ tiġi rtirata t-talba għar-ruling u mmorru għall-vot.

ONOR. GLENN BEDINGFIELD: Forsi nissospendu u naraw xi jgħidu r-regoli għax...

ONOR. ANDY ELLUL: Għax hekk se niċċaħħdu aħna milli nivvutaw. 

IĊ-CHAIRPERSON: Ippermettuli nippreċiża xi ħaġa. 

ONOR. GLENN BEDINGFIELD: Niċċekkjaw x’jgħidu r-regoli.

ONOR. ANDY ELLUL: Aħjar taraw ftit x’jgħidu l-Ordnijiet Permanenti, bir-rispett kollu. 

IĊ-CHAIRPERSON: Ejjew ma nintilfux fuq affarijiet ta’ proċedura u noqogħdu... Ħalli nibdew mill-bidu. Qed nifhmu li hemm it-tieni punt kif emendat, it-tielet punt u r-raba’ punt li qbilna fuqhom u se nkomplu bis-smigħ tax-xhieda fis-seduta li jmiss allokata għas-suġġett tal-Oppożizzjoni. Dik sorpassata. Fir-rigward tal-ewwel xhud, kif elenkat mill-Oppożizzjoni llum, jidher li kien hemm oġġezzjoni min-naħa tal-Gvern, saret talba għal ruling mill-Onor. Agius, u l-Onor. Agius kien korrett ħafna meta qal li hu jixtieq jagħmel din it-talba fil-Plenarja, però peress li fil-preżent huwa qed jaqdi d-doveri tiegħu ta’ deputy speaker, minħabba li l-Ispeaker jinsab barra l-pajjiż, ma jistax jitlob ruling lilu nnifsu, u jekk ilkoll naqblu, it-talba fuq dik ix-xhieda tiġi sospiża sakemm l-Ispeaker jirritorna f’pajjiżna. 

L-Onor. Ellul.

ONOR. ANDY ELLUL: Aħna from day one għamilna enfasi li rridu li dan il-Kumitat ikun jaħdem  b’mod effiċjenti u spedjenti, u allura m’għandniex oġġezzjoni li jsir hekk. Però nerġa’ ngħid dak li għedt l-aħħar darba fejn spjegajna l-proċedura, ikkwotajna r-rulings, l-Onor. Agius talab ruling, l-Ispeaker qal dak li konna għedna aħna fil-Kumitat. U f’dan ir-ruling li se titlob, l-Ispeaker se jerġa’ jgħid l-istess affarijiet.

IĊ-CHAIRPERSON:  L-Onor. Agius.

ONOR. DAVID AGIUS: Hemm żewġ possibilitajiet: jew li għada, jiġifieri meta jkun qiegħed jippresjedi l-Ispeaker, jagħmel it-talba għar-ruling l-Onor. Bencini f’ismi, jew inkella dan il-vot kif ukoll it-talba għar-ruling jiġu sospiżi għal-laqgħa li jmiss. 

ONOR. GLENN BEDINGFIELD: Araw intom.
ONOR. GRAHAM BENCINI: Nista’ nagħmel it-talba għar-ruling jien għan-nom tal-Onor. Agius peress li għada hu se jkun imsiefer u l-Ispeaker se jkun Malta.

ONOR. CLAYTON BARTOLO: M’aħniex se nindaħlu.

IĊ-CHAIRPERSON: Mela hija ċċarata. Xejn xejn l-Onor. Agius ma jkunx maqbud fi kriżi kostituzzjonali!

ONOR. CLAYTON BARTOLO: Sur President, jien kont se nissuġġerixxi li l-ġimgħa d-dieħla...

IĊ-CHAIRPERSON: Le, stenna ftit.

ONOR. CLAYTON BARTOLO: Aħna qegħdin nagħtu l-go ahead biex il-ġimgħa d-dieħla...

IĊ-CHAIRPERSON: Fl-aħħar laqgħa qbilna li se nalternaw.

ONOR. CLAYTON BARTOLO: Issa aħna qed nissuġġerixxu li fil-laqgħa li jmiss intellgħu jixhdu l-persuni li qbilna dwarhom. Ilna biżżejjed niddibattu...

IĊ-CHAIRPERSON: Aħna qed ngħidu li fil-laqgħa preċedenti qbilna li se nkunu qegħdin nalternaw, u fil-fatt jien kont diġà ktibt id-dati.  Jiġifieri nhar it-Tlieta, 21 ta’ Ġunju, kont se niddedikaha lir-rapport magħżul mill-Membri tal-Gvern, u fit-28 ta’ Ġunju nibdew bix-xhieda li għandna hawnhekk. Imma ħalli l-ewwel niddiċiedu l-biċċa xogħol dwar it-talba għar-ruling.  Onor. Bencini inti se titlob ir-ruling minflok l-Onor. Agius?

ONOR. GRAHAM BENCINI: Iva, jekk m’hemmx oġġezzjoni, nitolbu jien. Biex inkunu effiċjenti.

IĊ-CHAIRPERSON: Mela l-Onor. Agius qed jiġi eżentat... (Interruzzjonijiet)  Hekk hu. Din mhijiex deċiżjoni tal-Kumitat. Kien hawn talba għal ruling, l-Onor. Agius fehem li se jinqabad f’pożizzjoni ta’ bejn ħaltejn peress li apparti milli huwa Membru ta’ dan il-Kumitat għandu l-kariga ta’ deputy speaker, u għaldaqstant l-Onor. Bencini qed jagħmel tiegħu t-talba għal ruling.

ONOR. GRAHAM BENCINI: Naqblu.

ONOR. ANDY ELLUL: Aħna m’aħna naqblu xejn.

IĊ-CHAIRPERSON: Dan mhux vot.

ONOR. ANDY ELLUL: Qed taqblu bejnietkom. Iddaħħalx lilna fiha.

IĊ-CHAIRPERSON: Onor. Ellul, li qed ngħid huwa li l-Membri ta’ dan il-Kumitat qed jaqblu...  L-Onor. Agius qed jiddikjara li qed jiġi estromess mit-talba tiegħu minħabba li se jinqabad bejn li hu Membru ta’ dan il-Kumitat u l-kariga tiegħu ta’ Deputy Speaker, u allura l-Onor. Bencini qed jagħmel tiegħu din it-talba. Qiegħda ssir dik il-kjarifika mill-Onor. Membri li huma nvoluti f’dan li qed ngħid. Naqblu?

ONOR. GRAHAM BENCINI: Naqblu.

ONOR. DAVID AGIUS:  U li din it-talba se ssir għada kif ikun preżenti f’pajjiżna Mr Speaker, u se ssir fin-nuqqas tiegħi għax se nkun imsiefer fuq xogħol tal-partit. 

IĊ-CHAIRPERSON: Tajjeb. Mela issa se ngħaddi biex nistaqsi lill-Membri tal-Gvern jekk humiex ippreparati biex jgħidu liema huwa s-suġġett magħżul minnhom għad-diskussjoni sabiex jiġi vverbalizzat. Jekk għandkom il-lista tax-xhieda tistgħu tippreżentawha llum, jekk le, jiġi vverbalizzat illum x’inhu s-suġġett u l-ġimgħa d-dieħla tippreżentaw il-lista tax-xhieda.

ONOR. ANDY ELLUL: Aħna se nsemmu r-rapport li nixtiequ jittella’ għad-diskussjoni, li huwa r-Rapport tal-Uffiċċju Nazzjonali tal-Verifika A review of implementation of Sustainable Development Goal 1 - Malta’s efforts at alleviating poverty, December 2020. Però għall-fini ta’ speditezza, nistgħu fil-laqgħa li jmiss nibdew bix-xhieda li qbilna dwarhom illum ħalli sadanittant aħna nilħqu nippreperaw...

IĊ-CHAIRPERSON: Qed ngħid hekk biex jilħaq ikollna r-ruling li se jiġi mitlub.  Fil-frattemp jilħqu joħorġu t-takrikiet u... 

ONOR. ANDY ELLUL: M’għandniex problema.

IĊ-CHAIRPERSON: Ovvjament jien nifhem li mhux se jkun hawn oġġezzjoni għar-rapport li jixtieq iressaq il-Gvern, però dik tiġi vverbaliżżata iktar tard. Qed ngħidu li sal-laqgħa li jmiss tilħaq tiġi ċċirkolata l-lista tax-xhieda min-naħa tal-Membri tal-Gvern, kif ġara fil-każ tar-rapport dwar ElectroGas, biex fil-laqgħa li jmiss tiġi diskussa dik, flimkien ma’ dak li joħroġ mir-ruling tal-Ispeaker, ovvjament jekk jilħaq jingħata. B’hekk, il-laqgħa li jmiss tkun proċedura ta’ xhieda biss.

ONOR. GLENN BEDINGFIELD: Naħseb li huwa aċċettabbli.

IĊ-CHAIRPERSON: Se nagħmel eċċezzjoni ta’ darba, li fuq l-aġenda, għall-finijiet ta’ proċedura, jkun hemm l-item tal-Gvern u l-item tal-Oppożizzjoni. L-item tal-Oppożizzjoni se jkun biss għall-finijiet dwar ir-ruling rigward ix-xhieda tal-Kummissarju tal-Pulizija Anġlu Gafà.  Qed nipproponi dan biex ngħaġġlu.

ONOR. ANDY ELLUL: Forsi tippermettuli nissuġġerixxi li kif sar fuq rapporti oħra, għall-ewwel laqgħa nindikaw lill-Awditur Ġenerali sabiex jagħmel preżentazzjoni dwar ir-rapport. 

IĊ-CHAIRPERSON: Tajjeb ħafna. 

ONOR. ALEX MUSCAT: Meta qed ngħidu l-Awditur Ġenerali, jiġifieri l-Awditur Ġenerali jew min ħadem fuq ir-rapport.

IĊ-CHAIRPERSON: Se nagħmel eċċezzjoni ta’ darba, li fuq l-aġenda, għall-finijiet ta’ proċedura, ikun hemm l-item tal-Gvern u l-item tal-Oppożizzjoni. L-item tal-Oppożizzjoni se jkun biss għall-finijiet dwar ir-ruling rigward ix-xhieda tal-Kummissarju tal-Pulizija Anġlu Gafà.  Qed nipproponi dan biex ngħaġġlu.

Il-Kumitat huwa aġġornat għal nhar it-Tlieta, 21 ta’ Ġunju 2002, fis-2.00 pm.

Fl-3.50 p.m. il-Kumitat aġġorna.
